Улсын Их Хурлын 2015 оны хаврын ээлжит чуулганы Нутгийн 
удирдлагын дэд хорооны 4 дүгээр сарын 08-ны өдөр 
/Лхагва гараг/-ийн хуралдааны гар тэмдэглэл
Дэд хорооны дарга, Улсын Их Хурлын гишүүн Н.Батцэрэг ирц, хэлэлцэх асуудлыг танилцуулан хуралдааныг даргалав.

Хуралдаан ирвэл зохих 9 гишүүнээс 5 гишүүн ирж, 55,6 хувийн ирцтэйгээр 11 цаг 45 минутад Төрийн ордны “А” танхимд эхлэв.

Чөлөөтэй: С.Баярцогт, М.Батчимэг, Р.Гончигдорж.
Өвчтэй: Н.Батбаяр.
Нэг. Нутгийн удирдлагын дэд хорооны 2015 онд хийх ажлын төлөвлөгөөг шинэчлэн батлах тухай.
Хуралдаанд Улсын Их Хурлын Төрийн байгуулалтын байнгын хорооны ажлын албаны ахлах зөвлөх Ч.Ариунхур, референт Б.Төрболд нар байлцав.
Хэлэлцэж буй асуудалтай холбогдуулан Улсын Их Хурлын гишүүдээс асуулт гараагүй болно.

Улсын Их Хурлын гишүүн Сундуйн Батболд, А.Бакей, Н.Батцэрэг нар санал хэлэв.

Дэд хорооны дарга, Улсын Их Хурлын гишүүн Н.Батцэрэг 2015 онд хийх ажлын төлөвлөгөө шинэчлэн батлахтай холбогдуулан Улсын Их Хурлын гишүүдээс гаргасан саналаар санал хураалт явуулав.

1. Улсын Их Хурлын гишүүн Сундуйн Батболдын гаргасан “Бүх сумдын хурлын дарга, нарийн бичгийн дарга нар, хурлын ажилтнуудад зориулсан сургалт зохион байгуулах хэрэгтэй” гэсэн төлөвлөгөөнд оруулах саналыг дэмжье.

Зөвшөөрсөн 
5

Татгалзсан 

0

Бүгд 


5

100.0 хувийн саналаар дэмжигдлээ.

2. Улсын Их Хурлын гишүүн А.Бакейгийн гаргасан “Уул уурхайн хөгжил түлхүү яваа орон нутгийн байгууллагууд, бусад нутаг дэвсгэрийн баялгийн хуваарилалтыг харьцуулан судалж дүгнэлт гаргах” ажлыг төлөвлөгөөнд тусгах нь зүйтэй гэсэн саналыг дэмжье.

Зөвшөөрсөн 
5

Татгалзсан 

0

Бүгд 


5

100.0 хувийн саналаар дэмжигдлээ.

3. Улсын Их Хурлын гишүүдийн гаргасан саналыг оруулан Нутгийн удирдлагын дэд хорооны 2015 оны 2, 3, 4 дүгээр улиралд хийх ажлын төлөвлөгөөг бүхэлд нь баталъя гэсэн саналыг дэмжье гэсэн санал хураалт явуулъя.

Зөвшөөрсөн 
5

Татгалзсан 

0

Бүгд 


5

100.0 хувийн саналаар дэмжигдлээ.

Нутгийн удирдлагын дэд хорооноос 2015 оны хийх ажлын төлөвлөгөө батлагдлаа.

Хуралдаан 20 минут үргэлжилж, 12 цаг 05 минутад өндөрлөв.
Тэмдэглэлтэй танилцсан:
НУТГИЙН УДИРДЛАГЫН ДЭД ХОРООНЫ ДАРГА Н.БАТЦЭРЭГ

Тэмдэглэл хөтөлсөн:
ПРОТОКОЛЫН АЛБАНЫ ШИНЖЭЭЧ Б.БАТГЭРЭЛ
УЛСЫН ИХ ХУРЛЫН 2015 ОНЫ ХАВРЫН ЭЭЛЖИТ ЧУУЛГАНЫ
НУТГИЙН УДИРДЛАГЫН ДЭД ХОРООНЫ 4 ДҮГЭЭР САРЫН 08-НЫ 
ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Н.Батцэрэг: -Гишүүд ээ, картаа хийгээд ирцдээ оръё.
Эрхэм гишүүд ээ, Нутгийн удирдлагын дэд хорооны гишүүд та бүгдийн энэ өдрийн амрыг эрье.

Гишүүдийн ирц 55.6 хувьтай, ирц бүрдсэн тул 2015 оны 4 дүгээр сарын 8-ны өдрийн хуралдааныг нээснийг мэдэгдье.

Өнөөдөр нэг асуудал хэлэлцье гэсэн юм. 2015 оны үлдэж байгаа гурван улиралд Нутгийн удирдлагын дэд хорооноос хийх ажлын төлөвлөгөө батлах асуудал байгаа. Төлөвлөгөөг цаасаар гишүүдэд бүгдэд нь тараасан байгаа.

Хэлэлцэх асуудалтай холбоотой санал байна уу?

-Байхгүй байна.

Хэлэлцэх асуудлаа баталъя.

-Хэлэлцэх асуудлаа баталлаа.

Одоо хэлэлцэх асуудалтай холбоотой асуулт асуух гишүүд байна уу?

-Байхгүй байна.

Хэлэлцэх асуудалтай холбоотой үг хэлэх гишүүн байна уу?

-Батболд гишүүнээр тасаллаа. Батболд гишүүн саналаа хэлье.

Су.Батболд: -Манай Нутгийн удирдлагын дэд хороо бол Монгол Улсын шинэ парламент байгуулагдсанаас хойш байнга байж байгаа ийм дэд хороо. Бас их үүрэгтэй. Яагаад гэвэл орон нутгийн эрх ашгийг хамгаалах, нутгийн захиргааны байгууллага, нутгийн өөрөө удирдах ёсны байгууллагуудын үйл ажиллагааг дэмжих чиглэлээр үйл ажиллагаа явуулдаг ийм Дэд хороо. Тэгээд Дэд хорооны маань үйл ажиллагаа нь янз бүрийн парламентын бүрэн эрхийн хугацаанд янз бүр явж ирсэн. Ер нь манай Батцэрэг дарга томилогдоод, энэ үйл ажиллагаа нь идэвхжих ийм хандлага ажиглагдаж байгаа. Энд би Нутгийн удирдлагын дэд хорооны гишүүний хувьд бас талархалтай хандаж байгаа гэдгийг нэгдүгээрт хэлмээр байна.
Өнөөдөр манай Дэд хороо маань ажлынхаа төлөвлөгөөг баталж байна. Ер нь энэ чиглэлээр хийх ажил нэлээн их байгаа, Батцэрэг дарга аа. Ер нь манай төр, Засгийн газраас орон нутагт хандах хандлага бол дэгэн догонтой л явж ирсэн. Зарим үед парламентаас гарч байгаа шийдвэрүүд нэлээн их орон нутаг уруу чиглэсэн, орон нутгийн эрх мэдлийг өргөтгөхөд чиглэсэн ийм шийдвэрүүд гарч ирдэг. Зарим парламентын үед, зарим Засгийн газрын үед энэ орон нутгийн эрх мэдлийг багасгах, хумих ийм чиглэл рүү хандсан ийм шийдвэрүүд гарч эхэлдэг. 

Манай орон нутгийнхнаас гарч байгаа ярьж байгаа зүйл бол, жишээлбэл энэ ажиллаж байгаа Ерөнхий сайд Сайханбилэгийн Засгийн газрын үед орон нутгийн ажил амьдрал мэддэг хүн тун цөөхөн байна. Орон нутагт ажиллаж байсан Засгийн газрын гишүүн цөөхөн байна гэдэг тийм шүүмжлэл нэлээн гарч байгаа. Тийм учраас манай Дэд хорооноос Засгийн газрын үйл ажиллагаанд шүүмжлэлтэй хандах, тэдэн рүү чиглэл өгөх, тодорхой асуудлыг өөр дээрээ татаж авч мэдээлэл, сонсгол, хэлэлцүүлэг хийх ийм зайлшгүй шаардлага байгаа гэдгийг би бас Дэд хорооны даргадаа хэлмээр байгаа юм. Тэгэхгүй бол, орон нутгийн амьдралын онцлог юмыг мэдэхгүй ийм Засгийн газрын гишүүн олон байна гэдэг бол энэ чиглэл рүү ханддаг хандлага хумигдах, Засгийн газраас гарч байгаа аливаа шийдвэр нь зөвхөн төр, Засгийн газрын эрхийг хамгаалахад чиглэсэн байдлаар гардаг ийм дутагдалтай талтай.

Хоёр дахь юм нь Засгийн газраас явуулж байгаа үйл ажиллагаа нь зөвхөн нутгийн захиргааны байгууллага буюу Засаг даргадаа түшиглэсэн хэлбэрээр явагдаад байгаа юм /Засгийн газраас явуулж байгаа үйл ажиллагаа нь/. Өөрөө удирдах ёсны байгууллага болох бүх шатны хурлуудыг түүнд жигд оролцуулах, хурлын дарга, нарийн бичгийн дарга, хурлын ажилтнууд, хурлын төлөөлөгч нарыг хамарсан сургалт, семинар явуулах асуудал бас нэлээн дутагдалтай. Засгийн газар дээр буюу аймгийн төвд зөвхөн Засаг дарга, Тамгын газрын ажилтнууддаа хандсан ийм хандлага ажиглагдаад байгаа юм. Энэ тал дээр нэлээн их шүүмжлэл гарч байгаа гэдгийг анхааралдаа аваасай гэж хүсэж байна.

Дараагийн нэг тодорхой санал бол төлөвлөгөөнд ийм зүйл оруулаач ээ. Та бид хоёр ярилцсан байгаа. Монголын нутгийн удирдлагын холбоотой хамтран бүх сумдын хурлын дарга нарт сургалт 4 сард явуулах гэж төлөвлөгөөнд оруулмаар байгаа юм. Хоёрт нь, ер нь орон нутгийн өөрөө удирдах ёсны байгууллагын ажилтнуудад зориулсан сургалтыг Монголын нутгийн удирдлагатай холбоотой хамтран жилийн турш явуулах гэсэн ийм хоёр ажлыг төлөвлөгөөнд оруулж өгөөч ээ гэсэн санал тавьж байна. Эхний ажил нь маргаашаас эхлээд эхний сумд ирээд сургалтаа явуулах гэж байна. Манай Нутгийн удирдлагын холбоо бол өөрийн материаллаг баазтай, сургалтын танхим, сургагч багш нартай учраас ер нь хурлын дарга нар ирээгүй, сургалтад хамрагдаагүй байгаа юм. Тийм учраас бид богино хугацаанд бүх аймгийг хамарсан сургалтыг явуулаад дуусгая гэсэн ийм бодолтой байгаа юм. Үүнийг оруулж өгөөч гэсэн юм. Баярлалаа.

Н.Батцэрэг: -Би бас цөөхөн хэдэн зүйл ярья. Нутгийн удирдлагын дэд хорооны даргаар та бүхэн сонгосон байсан. Миний ойлгосноор өнгөрсөн хугацаанд бас тодорхой төлөвлөгөө, хийх ажлууд батлагдаад тэгээд хуралдсан зүйл байгаагүй гэж надад ойлгуулсан. Би сайн мэдэхгүй байна. Ямар ч гэсэн Нутгийн удирдлагын дэд хорооны хариуцах асуудал гээд харвал Үндсэн хуулиас эшлэлээ харвал их том асуудал харагдаж байгаа юм. Бид нар Ерөнхий сайд эшлээд босоо удирдлагатай гүйцэтгэх засаглалын бүх шатанд, үүний дотор орон нутагт явуулж байгаа үйл ажиллагаа, түүн дээр хөндлөн чагт хэлсэн орон нутгийн эрх ашиг, сонирхлыг хамгаалсан хурлын байгууллагуудын үр дүнтэй ажиллагааг хууль, эрх зүйн хувьд, бодлогын хувьд нь бий болгох. Энэ нь цаашдаа бүхэлдээ, Монгол Улс нутаг дэвсгэрийн хувьд тэнцвэртэй хөгжлийн, орон нутаг нь орхигдчихсон биш, хаанаа ч хөгжил байж болох, тэр хөгжлийг авч явах төр, засгийн бодлого, үйл ажиллагаа нь хууль, эрх зүйн хувьд ч тэр, санхүү, мөнгөний хувьд ч тэр, хүн хүч, зохион байгуулалтын хувьд ч тэр бололцоотой сайн байх тэр байдлыг хангаж ажиллах ийм эрх бүхий байгууллага, ийм бүтэц байна гэж би хувьдаа харж байгаа юм. Яг энэ чиглэлээр 2015 онд хийх ажил хэдийгээр Засаг захиргаа, нутаг дэвсгэрийн нэгж, түүний удирдлагын тухай хуульд өөрчлөлт оруулна гээд, үүнийг тойрсон мэт байдлаар ажил маань төлөвлөгдөж байгаа ч гэсэн бүхэлдээ задраад хийхээр яг энэ хүрээнд л ажлууд хийгдэнэ гэж ингэж харж байгаа. 
Би Батболд гишүүний сая гаргаж байгаа санал байна. Манай төлөвлөгөөний хийж гүйцэтгэх ажил гээд, 2.1 дотор ерөнхийд нь би тэгж ойлгосон байгаа юм. Манайхан, ажлын хэсэг, ажлын алба томьёолохдоо нийлүүлээд Засаг захиргаа, нутаг дэвсгэрийн нэгж, түүний удирдлагын тухай хуульд нэмэлт, өөрчлөлт оруулах тухай гээд тэр дотроо биччихсэн байна. Үүнийг задалж хийх хэрэгтэй. Сая Батболд гишүүний гаргасан саналыг авах ёстой.

-Санал хураалт гаргаж авч явах уу, ингээд тэр чигээр нь яриад аваад явчих уу?

Редакцын засвар шахам юм байна. Яриад авчихъя. 2.1 дотор задлах. Нэг ийм өгүүлбэрээр бичихгүй. Засаг захиргаа, нутаг дэвсгэрийн нэгж, түүний удирдлагын тухай хуульд ч өөрчлөлт оруулна, бүхэлдээ нээлттэй сонсгол, хэлэлцүүлгийг бүсчилсэн болон бусад байдлаар зохион байгуулна. Энэ дээр саяын хэлсэн шиг хурлын байгууллагуудын дарга, нарийн бичгийн дарга нарыг оролцуулсан байна. Тэнд ажлын алба болон ажиллаж байгаа хүмүүсийн мэдлэг чадамжийг дээшлүүлэх чиглэлээр сургалт зохион байгуулах шаардлагатай. Тэгээд аль, алийг нь оруулах хэрэгтэй гэж ингэж үзэж байна.

Би бас Дэд хорооны дарга болоод сая чуулганы завсарлагаар хэд хэдэн газрууд дээр очиж яг хурлын үйл ажиллагаатай, тэнд ажиллаж байгаа хүмүүс, дарга, нарийн бичгийн дарга нартай биечлэн уулзсан. Газар дээр нь очоод харахад зарим газар бол Засаг даргынхаа нэг хавсарга байгууллага шиг, Үндсэн хуулийн болоод Засаг захиргаа, нутаг дэвсгэрийн нэгж, түүний удирдлагын тухай хууль, бусад хуулийн хүрээнд үйл ажиллагаагаа явуулж чадахгүй тийм байдалтай юм байна. Зарим газар нь түүнийгээ мэдэж байгаа ч гэсэн бас төсөв санхүү, хүн хүчний хувьд тааруухан, ажиллаж чадахгүй юм байна. Бүхэлд нь том дүр зургаар нь харвал Монгол Улс, Монголын төр гэсэн ийм нэгдмэл ийм унитар улс байж орон нутгийн тэнд ажил эрхлэх хүмүүс нь зөвхөн Нутгийн удирдлагын дэд хороо хууль санаачлах, хуулийн хэрэгжилтийн асуудлаар нь анхаарал хандуулаад орхих юм шиг байдлаар харчихсан. Засгийн газрын Хэрэг эрхлэх газар бол мэргэжил, арга зүйн зөвлөгөө өгнө гээд зөвхөн тэр хүрээндээ хааяа нэг харилцдаг. Гэтэл тэнд ажиллаж байгаа үйл ажиллагааных нь талаар наад зах нь мэдээллийн бааз сайн бүрдэж чадаагүй зэрэг юмнууд эхний, зөвхөн өнгөцхөн танилцах уулзалтууд хийгээд харахад харагдаж байсан. 
Жишээлбэл, бид нар төлөвлөгөөндөө мэдээллийн баазын эх суурийг тавья. Мэдээллийн бааз гэдэгт давын өмнө ойлгогдож байгаа зүйл бол хурлын байгууллагуудад төлөөлөгчөөр сонгогдсон, тэнд ажиллаж байгаа хүмүүсийн нас, боловсрол, мэргэжил, тэгээд тэр байгууллагад байж болох бусад бүх мэдээллийг зөвхөн хурал дээрээ биш, нэгдсэн том мэдээллийн бааз нь Их Хурал, түүний дотор Нутгийн удирдлагын дэд хорооны эрхлэх асуудлын хүрээнд энэ дотор орж ирэх юм байна гэж бодоод оруулсан байгаа.
Орон нутгийн хурлын байгууллагууд хэрэг дээрээ хайхрах хүнгүй юм шиг байдал байна. Хэдэн төрийн бус байгууллагууд уруугаа ханддаг. Тэд нь ч идэвхтэй сайн ажиллаад, хэлхээ холбоо сайн болоод, бас зөвлөгөө өгөөд, янз бүрийн ажил хэргийн уулзалтууд хийгээд байдаг юм байна. Яг төр, засгийнхаа хүрээнд болохоор тэр хурлын байгууллагуудаас гаргаж байгаа юм нь бид Хэрэг эрхлэх газартай хааяа нэг харилцдаг гээд, бусад явж байгаа юм нь жаахан хөдөө хөхөрч, гадаа гандана гэдэг шиг тийм байдалтай болчихсон. Ажлын байрны тодорхойлолт, түүнийг дагасан норм, норматив стандарт талаас нь харвал их харилцан адилгүй тийм юмнууд байдаг юм билээ. Нэлээн үйлдвэржсэн хүн ам төвлөрсөн газрууд гэхэд Дархан, Эрдэнэтэд харьцангуй хөдөөгөөс илүү боловч сул. Гэхдээ тэнд жишээлбэл, Эрдэнэтэд гэхэд барилгын асуудал, хот төлөвлөлтийн асуудлаа хариуцсан тийм чиглэл нь байхгүй, харин мал аж ахуй нь байх жишээний гэх мэтчилэн. Тэгэхээр бид хурлын байгууллагуудыг бүхэлд нь Үндсэн хуульд суусан тэр үзэл санааны дагуу бэхжүүлэх асуудал яах аргагүй томоохон тулгамдсан зорилт юм уу даа гэж харж байгаа юм. Тийм учраас эрхэм гишүүдийг, одоо байгаа бидний энэ мэдээлэл, бидэнд ирж байгаа бусад туршлага судалсан, харьцуулсан энэ зүйлүүдийг бүгдийг нь харгалзаж үзээд Засаг захиргаа, нутаг дэвсгэрийн нэгж, түүний удирдлагын тухай хуульд өөрчлөлт оруулахад бүгдээрээ санаачилгатай ажиллаад, энэ төлөвлөгөөнд тусгагдсан зүйлүүдээ 2015 оны үлдэж байгаа гурван улирал, хавар, зун, намрын улирлуудад идэвхтэй сайн хийгээд.
Миний бодож байгаагаар, түрүүн Бакей дарга бид хоёр санал солилцсон. 4 сардаа энэ хуулийнхаа төсөл дээр концепцын хувьд ямар байх юм бэ, юу хийх вэ гэдэг ойлголтоо жигдэлж аваад, 5 сараас өргөн барья гэсэн ийм төлөвлөгөөтэйгөөр ажиллавал ямар вэ? Тэгээд би та бүхэнтэй уулзаад саналыг чинь авъя. 5 сард өргөн барьчхаад магадгүй хаврын чуулганаар амжихааргүй байвал зундаа хэлэлцүүлэг хийж байгаад намрын чуулганы эхэнд хуулиа өргөн барина, батлуулна. Өргөн барихыг энэ хаврын чуулганд өргөн барьчхаад, батлуулахаа намрын чуулганы эхэнд батлуулъя гэсэн ийм байдлаар цаг хугацааныхаа зохион байгуулалтыг хийгээд явбал ямар вэ гэсэн саналтай байгаа. 

Ингээд энэ төлөвлөгөөг оруулж ирж хэлэлцүүлж байгаа учраас энэ дээрээ ийм тайлбарууд хэлчихье.

-Бакей гишүүн.

А.Бакей: -Баярлалаа. Юуны өмнө манай Нутгийн удирдлагын дэд хорооны шинэ дарга их санаачилгатай ажиллаж эхэлж байгаа явдалд бас талархал дэвшүүлье. Манай Содбилэг гишүүн ч гэсэн бас нэг Дэд хороо шинээр ахалж байгаа. Сонгогчийн нэрсийн жагсаалт, бүртгэлийн дэд хороо гэж. Энэ дээр манай Байнгын хорооны ажлын алба бас арга зүйн талаас дэмжлэг туслалцаа үзүүлээд, одоо сонгууль ч дөхөж байна, хийх ажил бодвол, байгаа байх л даа. Манай Дэд хороонд иймэрхүү маягаар ажиллах нь чухал байна гэдгийг тэмдэглэж хэлмээр байна.
Хамгийн гол асуудал бол сая манай Батцэрэг дарга хэллээ. Засаг захиргаа, нутаг дэвсгэрийн нэгж, түүний удирдлагын тухай хуулийг сайжруулах, боловсронгуй болгох зайлшгүй шаардлага байгаа. Бидний гол барьж авах ажил энэ байгаа. Энэ дээр манай Улсын Их Хурлын Тамгын газарт хэрэгжиж байгаа хоёр ч төсөл байгаа шүү дээ. НҮБ-ын Хөгжлийн хөтөлбөр, нэг нь Нутгийн өөрөө удирдах ёсны байгууллагыг бэхжүүлэх төсөл. Нөгөө нь хууль тогтоох үйл ажиллагаанд иргэдийн оролцоог хангахтай холбоотой төсөл байгаа. Энэ төслийн хүрээнд ч гэсэн зохих дэмжлэг аваад хэлэлцүүлэг зохион байгуулаад эхэлж концепцоо томьёолж гаргаад, дараа нь өөрчлөлтөө энэ хаврын чуулганд багтааж боловсруулаад, чадвал өргөн барьчихвал ирэх намрын чуулганаар хэлэлцэж батлах боломж байгаа гэж үзэж байгаа. Энэ бол хамгийн гол ажил гэдэгтэй санал нэг байна.

Энэ дээр бас нэмж хэлэх зүйл юу вэ гэхээр, сая Дэмбэрэл гишүүн бид хоёр зөвлөлдөж суулаа. Уул уурхайн баялагтай аймгууд, жишээлбэл, Өмнөговь ч юм уу, тэгээд баялаг багатай аймгуудын хооронд асар их ялгаа сүүлийн үед гарч байна. Түүнээсээ хамаараад бас нөгөө аймгуудын араншин бас өөрчлөгдөөд нэгдмэл нэг улсын хүрээнд сонин байдал үүсэх хандлага байгаад байгаа. Тийм учраас энэ асуудлыг төв, орон нутгийн харьцаа, түүн дотроо баялгийн хуваарилалттай холбоотой асуудлууд, орон нутгийн засаг захиргааны байгууллагууд хуулийн хүрээнд хир зэрэг ажиллаж байна вэ. Ялангуяа баялгийг хуваарилах, захиран зарцуулах тал дээр эрх мэдлийн хуваарилалтаас эхлээд баялгийн хуваарилалтын уялдаа зайлшгүй судалж, дүгнэлт гаргах нь чухал гэж бодож байгаа. Тэгэхгүй бол энэ яваандаа буруу жишиг гүнзгийрч магадгүй гэсэн ийм болгоомжлол байгаа юм. Нэгдмэл улсын зарчмыг эвдэх асуудал яваандаа гарч болзошгүй шүү дээ. Тийм учраас энэ дээр төлөвлөгөөнд нэмж оруулах бололцоо байвал яасан юм бэ гэсэн санаа байна.

Дээр нь үүнтэй холбоотой, ер нь Улсын Их Хурал, Засгийн газар болоод орон нутгийн төр, захиргааны байгууллагуудын хоорондын харьцааны асуудал ямар байна вэ. Үүнийг ч гэсэн бодох хэрэгтэй. Жишээлбэл, Улаанбаатар хот болон Засгийн газрын хоорондын харьцаа, Улаанбаатар хот болон Их Хурлын хоорондын харьцаа гэдэг ч юм уу. Жишээлбэл, аймгуудын хурал болон Засгийн газрын хоорондын харьцаа ч гэдэг юм уу. Эсвэл зарим аймаг төвөө шууд Чингис хот гээд нэр өгчихсөн байх жишээтэй. Энэ нь зөв ч юм уу, буруу ч юм уу гэх мэт нэр сүүлийн үед гараад байгаа. Үүнийг бас судлаад, хууль, эрх зүйн хувьд цаашдаа яамаар байна гэдгийг бас бодох хэрэгтэй байх. Бусад асуудлыг дэмжиж байна.

Н.Батцэрэг: -Гишүүдийн гаргасан саналыг би ерөнхий байдлаар томьёолоод санал хураалт явуулъя.
1. Сундуйн Батболд гишүүн бүх сумдын хурлын дарга, нарийн бичгийн дарга нар, хурлын ажилтнуудад зориулсан сургалт зохион байгуулах хэрэгтэй гэсэн ийм саналыг төлөвлөгөөнд оруулъя гэсэн. Энэ саналыг дэмжиж байгаа гишүүд саналаа өгнө үү.

2. Бакей гишүүний гаргасан уул уурхайн хөгжил түлхүү яваа орон нутгийн байгууллагууд дээр, мөн тийм биш бусад аж байдлын соёлоор өгөгдөж байгаа нутаг дэвсгэрийн бусад хэсэгтэй зарим төрлийн, баялгийн хуваарилалттай холбоотойгоор цаашид сайн, муу үр дагавар нийгэмд авчирч болзошгүй ийм байдлууд харагддаг. Энэ дээр харьцуулж судалж, дүгнэлт гаргах хэрэгтэй. Энэ чиглэлийн ажлыг төлөвлөгөөнд оруулж тусгах нь зүйтэй гэсэн ийм санал гаргаж байна.

Бакей гишүүний гаргаж байгаа, сая миний тайлбарлаж хэлсэн энэ саналыг томьёолол болгоод төлөвлөгөөнд оруулъя. Үүнийг дэмжиж байгаа гишүүд саналаа өгнө үү.

Эрхэм гишүүд ээ, одоо бүхэлд нь, 2015 оны үлдэж байгаа гурван улиралд Нутгийн удирдлагын дэд хорооноос хийх ажлын төлөвлөгөөгөө саяын гишүүдийн гаргасан саналын шинэ томьёоллыг оролцуулан бүхэлд нь төлөвлөгөөгөө баталъя гэсэн саналаар санал хураалт явуулъя. Дэмжиж байгаа гишүүд кнопоо дарна уу.

Нутгийн удирдлагын дэд хорооноос 2015 оны 2, 3, 4 дүгээр улиралд хийх ажлын төлөвлөгөө батлагдлаа.

Өнөөдрийн хэлэлцэх асуудал үүгээр өндөрлөж байна. Хуралдаа хүрэлцэн ирсэн эрхэм гишүүдэд баярлалаа.

Дууны бичлэг буулгасан:
ПРОТОКОЛЫН АЛБАНЫ ШИНЖЭЭЧ Б.БАТГЭРЭЛ

